
KOMISIONERI PËR MBROJTJEN NGA DISKRIMINIMI 

 

Nr.______Prot.                            Tiranë, më ___/___/2022 

             

       V E N D I M 
 

Nr. 107, datë 07/06/2022 

Mbështetur në nenin 32, pika 1, gërma a), të ligjit nr. 10 221, datë 04.02.2010 “Për Mbrojtjen 

nga Diskriminimi”, të ndryshuar, Komisioneri për Mbrojtjen nga Diskriminimi mori në 

shqyrtim ankesën nr. 33, datë 04.02.2022, së z. I.S. kundër Drejtorisë Rajonale të Shërbimit 

Social Shtetëror Korçë (DRSHSSH Korçë) dhe Njësisë Administrative Bulgarec, në të cilën 

pretendohet për diskriminim për shkak të “aftësisë së kufizuar
1” dhe “gjendjes arsimore. 

 

Në përfundim të shqyrtimit të ankesës, Komisioneri për Mbrojtjen nga Diskriminimi
2
,  

 

K O N S T A T O I: 

 

I. Parashtrimi i fakteve sipas subjektit ankues. 

Sipas shpjegimeve të dhëna në ankesë, si dhe dokumnetacionit bashkwlidhur saj rezulton se z. 

I.S.i përket kategorisë së personave me aftësi të kufizuara dhe gëzon statusin e të verbërit. Në 

muajin tetor 2019, ai ka filluar studimet me kohë të plotë pranë Fakultetit të Bujqësisë, 

Universiteti “Fan S. Noli”, Korçë, në programin 2-vjeçar, me karakter profesional në degën 

“Teknika të prodhimit të farave dhe fidanëve”. Mbështetur në VKM-në nr. 227, datë 

18.06.1997 “Për Përfitimet nga Statusi i të Verbërit”, të ndryshuar, ankuesi ka përfituar 

pagesën për shkak të aftësisë së kufizuar për dy vite me radhë. Gjatë kësaj periudhe, ankuesi 

nuk ka mundur të përfundojë vitin e dytë të studimeve për shkak të pandemisë Covid-19, pasi 

mësimi ka qenë online dhe ai e ka patur të pamundur për ta ndjekur. Për këtë arsye, ka lënë 

sezonin dhe këtë vit akademik është në vazhdim të studimeve. Ai pretendon se gjatë vitit 

                                                           
1
 Referuar Librezës së Verbërisë Nr. 19742, datë 01.08.2021 lëshuar nga Shërbimi Social Shtetëror, ankuesi i përket 

kategorisë së personave me aftësi të kufizuara dhe gëzon Statusin e të Verbërit, grupi e I-rë. 
2
 Në vijim do t’i referohemi me shkurtesën KMD. 

aktual akademik, përgjatë së cilit po zhvillon studimet e lëna përgjysëm, nuk i është njohur 

pagesa e vitit plus, e cila parashikohet në aktin e sipërcituar nënligjor.  

Në përfundim, subjekti ankues kërkon nga Komisioneri për Mbrojtjen nga Diskriminimi, 

konstatimin e diskriminimit nga ana e DRSHSSH Korçë dhe Njësisë Administrative Qendër 

Bulgarec, për shkak të aftësisë së kufizuar dhe gjendjes arsimore, si dhe përfitimin e pagesës 

për periudhën, që po ndjek studimet.  

II. Ndjekja e proçedurës për shqyrtimin e ankesës nga Komisioneri. 

Hapat proçedurialë të ndjekur nga strukturat përkatëse të Komisionerit për Mbrojtjen nga 

Diskriminimi, paraqiten si më poshtë vijojnë:  

A. Pas analizimit të ankesës nr. 33, datë 04.02.2022, së z. I. S., u konstatua se nga pikëpamja 

formale, ajo i plotësonte kërkesat e parashikuara nga neni 33, pika 3 të ligjit nr. 10 221, 

datë 04.02.2010 “Për Mbrojtjen nga Diskriminimi”, të ndryshuar. Për këtë arsye, 

Komisioneri për Mbrojtjen nga Diskriminimi filloi proçedurat përkatëse për shqyrtimin e 

saj. 

B. Mbështetur në nenin 33, pika 7
3
, të ligjit nr. 10 221/2010 “Për Mbrojtjen nga 

Diskriminimi”, të ndryshuar, Komisioneri për Mbrojtjen nga Diskriminimi iu drejtua 

subjekteve përkatëse, si dhe për dijeni ankuesit dhe Bashkisë Korçë, me shkresën nr. 

256/1 prot., datë 09.02.2022, ku kërkohej informacion i mëposhtëm: 

 

1. Argumentimin tuaj, lidhur me pretendimin e subjektit ankues; 

2. Informacion lidhur me arsyet e përjashtimit të ankuesit nga përfitimi i pagesës për 

programin e studimit Master Profesional; 

3. A ka patur ankesa të tjera nga persona me aftësi të kufizuara, të cilët ndodhen në 

të njëjtat kushte me ankuesin? Nëse po, a është vepruar në të njëjtën mënyrë dhe 

sa është numri i tyre? 

4. A ka paraqitur z. I.S. , ankesë pranë DRSHSSH Korçë dhe Njësisë Administrative 

Qendër Bulgarec, lidhur me pretendimet e ngritura? Nëse po, kërkohet një kopje e 

korrespondencës.  

5. Çdo informacion tjetër që e gjykoni të arsyeshëm dhe do të ndihmonte në sqarimin 

e plotë të kësaj çështjeje. 

 

                                                           
3
 Neni 33, pika 7, i ligjit 10 221/2010, parashikon:“Me marrjen e ankesës, komisioneri verifikon faktet. Për këtë 

qëllim, komisioneri mund t’u kërkojë ankuesit dhe personit kundër të cilit është drejtuar ankesa, të paraqesin 

parashtrime me shkrim brenda 30 ditëve nga dita që palët marrin njoftimin. Kur e çmon të nevojshme, 

komisioneri merr informacione dhe nga çdo person ose burim tjetër”. 

- Në përgjigje të shkresës së sipërcituar të KMD-së, Njësia Administrative Bulgarec 

dërgoi shkresën nr. 997/1 prot., datë 21.02.2022, nëpërmjet së cilës sqaron se shtetasi 

I.S.ka filluar  programin e studimit 2-vjeçar me karakter profesional “Teknikat e 

prodhimit të Farave dhe Fidanëve”, pranë Universitetit Fan S. Noli, Korçë, në vitin 

2019.  

Për vitin 2019-2020 ka marrë pagesë 300% për shkak të frekuentimit  të arsimit të lartë, të 

parashikuar sipas pikës 7, të VKM-së nr. 277, datë 18.06.1997 “Për përfitim nga statusi i 

të verbërve”. Shtetasi I.S.ka paraqitur pranë Njësisë Administrative Bulgarec, vërtetimet e 

datës 01.11.2019 dhe vërtetimin e datës 27.04.2020, sipas së cilave vërtetohet se për vitin 

akademik 2019-2020 ka qenë frekuentues i Kursit të Parë. Gjithashtu z. I.S. ka përfituar 

pagesën 300% edhe për vitin akademik 2020-2021, pasi ka paraqitur vërtetimet e datës 

09.11.2020 dhe datë 06.01.2021 dhe vërtetimin e datës 17.05.2021, të lëshuar nga 

Universiteti “Fan S. Noli”, Fakulteti i Bujqësisë. 

Referuar vërtetimeve të të sipërcituara rezulton se shtetasi I.S. ka qenë frekuentues i 

programeve të studimit Kursi I-rë dhe II-të, për vitet akademike 2019-2020 dhe 2020-

2021. Ai pretendon se për vitin akademik 2020-2021 nuk ka mundur të ndjekë procesin 

mësimor dhe e ka lënë për shkak se mësimi është zhvilluar on line si pasojë e pandemisë 

Covid -19. Njësia Administrative Bulgarec sqaron se pretendimi i ankuesit nuk qëndron, 

pasi shtetasi ka qenë frekuentues i procesit mësimor, Kursi i II-të, viti akademik 2020-

2021, vërtetuar kjo me dokumentacionin e paraqitur në institucion. 

Për vitin akademik 2021-2022 pranë Njësisë Administrative Bulgarec, z. I.S. nuk ka 

paraqitur asnjë dokumentacion. Ne interpretim të pikës 7, të VKM-së nr. 277, datë 

18.06.1997, përfitimi i pagesës (një vit shtesë përtej ciklit normal të studimit) në masën 

300%, nuk është rregull, por rast përjashtimor. Që të kryhet kjo pagesë përtej ciklit normal 

të studimit duhet që përfituesi i pagesës minimalisht të vërtetojë shkakun ose arsyet, të 

cilat e kanë penguar të ndjekë rregullisht studimet brenda viti të caktuar akademik.  

Njësia Administrative Bulgarec, pasi ka administruar të gjithë dokumentacionin, ka arritur 

në përfundimin se shtetasi Iglush Sekseni, jo vetëm që nuk ka provuar pretendimin e tij, 

por nga dokumentacioni i administruar rezulton se ka qenë frekunetues i procesit mësimor 

për vitin akademik 2020-2021, ndërsa për vitin akademik 2021-2022 nuk disponohet asnjë 

dokument. 

Njësia Administrative Bulgarec sqaron se në zbatim të legjislacionit përkatës është 

munduar të evitojë çdo rast abuzimi, për sa i përket pagesave shtesë, një vit përtej ciklit 

normal të studimit. 

- Drejtoria Rajonale e Shërbimit Social Korçë dërgoi në adresë të KMD-së shkresën nr. 

288/1 prot., datë 16.02.2022, nëpërmjet së cilës jepet i njëjti informacion, sikurse në 

shkresën e  Njësisë Administrative Bulgarec. 

 

- Nëpërmjet shkresës nr. 256/5 prot., datë 01.03.2022, drejtuar ankuesit, KMD i përcjell 

atij përgjigjet e institucioneve të sipërcituara.  

 

- Në vijim të procedurës hetimore, KMD mbajti korrespondencë të rregullt me ankuesin. 

Në aktet e dërguara nga ky i fundit në cilësi prove pranë KMD-së, rezultoi edhe vërtetimi 

i datës 01.02.2022, lëshuar nga Fakulteti i Bujqësisë, pranë Universitetit “Fan S. Noli”, 

ku rezultonte se ankuesi aktualisht ndiqte studimet pranë këtij fakulteti. 

 

- KMD iu drejtua Njësisë Administrative Bulgarec dhe Drejtorisë Rajonale të Shërbimit 

Social Korçë me shkresën nr. 256/6 prot., datë 01.03.2022, ku citohet: “KMD kërkon që 

nga ana juaj të depozitohen në cilësi prove, të gjitha vërtetimet e lëshuara nga Fakulteti i 

Bujqësisë, Universiteti “Fan S. Noli”, Korçë, për z. I. S., të cilat janë cituar në shkresat 

tuaja. Njëkohësisht, të dërgohen kopje të njehsuara me origjinalin të praktikave, lidhur 

me pagesat e marra nga ankuesi përgjatë viteve shkollore 2019-2020 dhe 2020-2021.  

Bashkëlidhur ju dërgojmë për dijeni vërtetimin e datës 01.02.2022, të lëshuar nga Fakulteti i 

Bujqësisë, Universiteti “Fan S. Noli”, Korçë, për z. I. S. Lutemi të kryhen verifikimet 

përkatëse, nëse ky vërtetim është depozituar edhe pranë institucioneve tuaja.”  

 

- Në përgjigje të shkresës së sipërcituar të KMD-së, Njësia Administrative Bulgarec dërgoi 

shkresën 1812/1, datë 18.03.2022, ku sqaron se bashkëlidhur kësaj shkrese po depoziton 

kopje të vërtetimeve që janë dorëzuar pranë zyrës së ndihmës ekonomike të kësaj njësie. 

Lidhur me vërtetimin e datës 01.02.2022, Njësia administrative Bulgarec sqaron se ky 

vërtetim nuk është depozituar pranë saj. 

Lidhur me praktikat për pagesat e marra përgjatë viteve shkollore 2019-2020 dhe 2020-2021,, 

kjo njësi sqaron se këto akte nuk mund të vihen në dispozicion të KMD-së, pasi në to ndodhen 

emra të personave të tjerë.    

- Në vijim, KMD i dërgoi e-mail ankuesit I. S., ku i kërkoi që të depozitonte pranë Njësisë 

Administrative Bulgarec, një vërtetim të lëshuar nga Fakulteti i Bujqësisë, që ai ishte 

duke e ndjekur përgjatë këtij viti akademik. 

 

- Në vijim, ankuesi e bëri me dije KMD-në se e kishte depozituar këtë vërtetim pranë zyrës 

ekonomike të Njësisë Administrative Bulgarec. 

- Nëpërmjet shkresës nr. 256/8, datë 04.04.2022, së KMD-së, palët u njoftuan për seancë 

dëgjimore, e cila u vendos të realizohet në datën 29.04.2022, ora 11:00, pranë Zyrës së 

KMD-së. Me këtë shkresë, KMD kërkoi nga subjektet përkatëse kundër së cilave drejtohej 

ankesa, që të depozitojnë informacionin e mëposhtëm: 

1. A është proceduar lidhur me pagesën e z. I.S., pas depozitimit nga ana e tij, të 

vërtetimit të datës 30.03.2022, të lëshuar nga Fakulteti i Bujqësisë, Universiteti “Fan 

S. Noli”, Korçë, ku rezulton se ankuesi është përsëritës për vitin akademik 2021-2022? 

2. Nëse nuk është proceduar ende me pagesën e z. I.S., të jepen arsyet përkatëse;  

3. Çdo informacion tjetër që e konsideroni të vlefshëm në kuadër të shqyrtimit të ankesës 

së sipërcituar; 

 

- Në vijim të shkresës së sipërcituar së KMD-së, Drejtoria Rajonale e Shërbimit Social 

Shtetëror Korçë dërgoi e-mailin e datës 28.04.2022, ku citohet si vijon:  

 

“Pasi u morën në shqyrtim të gjitha shkresat, përsa i përket drejtorisë sonë, ne nuk kemi asnjë 

pretendim dhe pagesat mund të kryhen vetëm nëse personat pretendues paraqitin vërtetimet e 

shkollës për vitet e prapambetura për të cilat pretendojne pagesat. 

Në lidhje me seancat dëgjimore te Komisioneri për Mbrojtjen nga Diskriminimi të datës 

29.04.2022 për I. S., dhe …………, ju bëjmë me dije se DRSHSSH Korçë nuk mund të 

paraqitet për shkak se nuk ka asnjë parashtrim me tepër se ato që janë referuar në 

korrespondencat që ka patur me Komisionerin për Mbrojtjen nga Diskriminimi në lidhje me 

rastet, si dhe për shkak të ngarkesës së madhe në punë duke qenë se DRSHSSH Korçë është 

një drejtori auditive e cila mbulon gjithë qarkun e Korçës për problematika të ndryshme.” 

 

- Në seancë dëgjimore u paraqit përfaqësuesja e Njësisë Administrative Bulgarec dhe 

ankuesi I. S. Në këtë seancë, përfaqësuesja e Njësisë Administrative Bulgarec u shpreh 

se nëse ankuesi do të depozitojë vërtetimet e lëshuara nga Fakulteti i Bujqësisë, pranë 

Universitetit “Fan Noli” Korçë, që vazhdon të ndjekë studimet këtë vit akademik, 

pagesat e parashikuara nga legjislacioni në fuqi do të kryhen menjëherë. 

 

Përfaqësuesit e KMD-së e udhëzuan ankuesin që të depozitonte sa më shpejt vërtetimet e 

sipërcituara me qëllim përfitimin e ndihmës financiare. 

 

Në këto kushte, palët ranë dakord që çështja të zgjidhej me ndërmjetësimin e Komisionerit.  

 

- Në vijim, z. I.S. iu drejtua KMD-së, nëpërmjet e-mailit të datës 30.05.2022, ku kërkon 

tërheqjen nga ankesa, pasi është arritur qëllimi për të cilin është nisur hetimi 

administrativ i KMD-së. 

Në këto kushte, Komisioneri gjykoi se qëllimi për të cilin ishte filluar hetimi administrativ 

është përmbushur në thelb dhe në referencë të nenit 33, pika 9, të ligjit nr. 10 221, datë 

04.02.2010 “Për Mbrojtjen nga Diskriminimi”, të ndryshuar, ku parashikohet: “Kur e sheh të 

përshtatshme, Komisioneri kërkon të arrijë marrëveshje pajtimi mes ankuesit dhe personit 

kundër së cilit është paraqitur ankesa”, KMD vlerësoi se është arritur efektiviteti dhe qëllimi 

për të cilin ishte iniciuar ankesa. Njëkohësisht, në referencë të nenit 94/1, të ligjit nr. 44/2015 

“Kodi i Procedurave Administrative i Republikës së Shqipërisë”4
, Komisioneri deklaron 

përfundimin e saj pa një vendim përfundimtar. 

 

PËR KËTO ARSYE: 

Mbështetur në nenin 94/1, të ligjit nr. 44/2015 “Kodi i Procedurave Administrative i 

Republikës së Shqipërisë”, nenin 1, nenin 7, pika 1, neni 20 dhe 21, pika 1, nenin 32, pika 1, 

gërma a) e nenin 33, pikat 9-10, të ligjit nr. 10221, datë 04.02.2010 “Për Mbrojtjen nga 

Diskriminimi”, të ndryshuar,  
 

Komisioneri për Mbrojtjen nga Diskriminimi, 

V E N D O S I: 

1. Përfundimin e proçedurës së shqyrtimit administrativ të ankesës nr. 33, datë 

04.02.2022, së z. I. S., për shkak se pala ankuese është tërhequr nga ankesa, pasi është 

arritur efektiviteti dhe qëllimi, për të cilin kishte filluar procedura hetimore. 

      

2. Kundër këtij Vendimi lejohet ankim, brenda afateve ligjore, pranë Gjykatës 

Administrative të Shkallës së Parë Tiranë. 

 

KOMISIONER 
 

Robert GAJDA  

 

Fusha – Të mira dhe Shërbime 

Shkak – aftësi e kufizuar dhe gjendja arsimore 

Lloji i vendimit – arritje efektiviteti  

 

                                                           
4
 Neni 94/1, i ligjit nr. 44/2015 “Kodi i Procedurave Administrative i Republikës së Shqipërisë” parashikon se: 

“Si rregull, në procedurën administrative të nisur me kërkesë, organi publik deklaron përfundimin e saj pa një 

vendim përfundimtar për çështjen, nëse pala që ka paraqitur kërkesën e tërheq atë.” 

